
DREJTORIA E APELIMIT TATIMOR

Nr. ____ /       prot.						            Tiranë, më___.___.2022 

V E N D I M

Drejtoria e Apelimit Tatimor, në zbatim të kreut XIII të Ligjit Nr. 9920, datë 19.05.2008 “Për Procedurat Tatimore në RSH”, mori në shqyrtim kërkesën ankimore, që i përket:

KËRKUES: 	________
OBJEKTI: 	Ankim ndaj Njoftim Vlerësimit për detyrimet, ku janë përcaktuar detyrimet si më poshtë:

	Tatimi
	Periudha
	Detyrim
	Kamatë-
vonesa
	Gjobë për pagesë 
të vonuar
	Gjobë për deklarim të pasaktë

	TVSH
	201704
	702,969
	197,906
	153,950
	702,968



Drejtoria e Apelimit Tatimor nga shqyrtimi paraprak i kërkesës për apelim, konstaton se janë plotësuar kërkesat ligjore për marrjen në shqyrtim, kërkesa këto, të përcaktuara në Ligjin Nr.9920 datë 19.05.2008, “Për Procedurat Tatimore në R.SH” neni 106, 107 dhe Udhëzimin Nr.24, datë 02.09.2008, në zbatim të tij, pika 106 e në vijim:
· Akti administrativ i ankimuar është objekt apelimi (neni 106 pika 1)
· Kërkesa për apelim është paraqitur brenda afatit ligjor 30 ditë kalendarike.
· Lidhur me kërkesën për pagimin e detyrimit tatimor, objekt ankimi, konstatojmë se detyrimet e njoftuara me Njoftim Vlerësimin për detyrimet janë  paguar brenda afatit ligjor, në datë 29.03.2022, referuar urdhër pagesave bashkëlidhur ankimit. 

Në kërkesën ankimore, tatimpaguesi ka kërkuar të jetë i pranishëm gjatë shqyrtimit të ankimit, në zbatim të pikës 108.4 të Udhëzimit nr. 24, datë 02.09.2008, ku përcaktohet se “Ankimuesi ka të drejtë nese e kërkon, të paraqitet vetë ose me përfaqësues në Drejtorinë e Apelimit Tatimor ose komisionit për të dhënë argumente dhe sqarime që ndihmojnë në trajtimin dhe zgjidhjen e drejtë të akimimit”. Drejtoria e Apelimit Tatimor, ka njoftuar tatimpaguesin për takimin, i cili është realizuar në ambientet e DAT.

Drejtoria e Apelimit Tatimor pasi shqyrtoi me hollësi dhe objektivitet kërkesen për apelim të subjektit dhe argumentat e parashtruara në të, dokumentacionin e të gjithë procedurave dhe praktikës së kontrollit nga zyra deri në nxjerrjen e aktit zyrtar për detyrimet, në respektim të kërkesave të Nenit 108 “Kompetencat për shqyrtimin e Ankimit Tatimor” të Ligjit nr. 9920, datë 19.05.2008 “Për Procedurat Tatimore në R.Sh”, konstaton se:

Për tatimpaguesin është kryer një Akt Verifikimi nga Zyra. Për vitin 2017 tatimpaguesi ka deklaruar të ardhura në deklaratën e tatim fitimit të thjeshtuar dhe në TVSH  sa më poshtë:

	Nr
	Viti
	Xhiro TVSH
	Te Ardhura deklaruar TF
	Te ardhura deklaruar TTHF
	Shuma te ardhura
	Diferenca

	1
	2017
	          4,759,374 
	     11,683,763 
	          1,126,602 
	                12,810,365 
	          (8,050,991)



Blerjet për periudhën janar prill 2017 në vlerën 5.701.740 lekë të detajuara në blerje të përjashtuara në vlerën 4.839.723 lekë dhe blerje nga furnitorë vendas në vlerën 862.017 lekë.
Inventari i datës 01.01.2017 është:
	Medikamente me TVSH-0% = 3.878.104 lekë
	Medikamente me TVSH-20%=2.455.016 lekë

	Emertimi
	Gjendje inventar 01.01.2017
	Blerje 2017
	Totali

	Mallra me TVSH 0%
	     3,878,104 
	     4,839,723 
	           8,717,827 

	Mallra me TVSH 20%
	     2,455,016 
	        862,017 
	           3,317,033 



Gjendje e mallit të pa deklaruar në shitje dhe diferenca për vlerësim tatimor sa më poshtë:
	Emertimi
	Vlera e blerjeve
	Shitje
	Diferenca
	TVSH

	Mallra me TVSH 0%
	     9,161,629 
	     4,625,480 
	           4,536,149 
	 

	Mallra me TVSH 20%
	     3,648,736 
	        133,894 
	           3,514,842 
	             702,968 



Në zbatim të Ligjit nr. 9920, datë 19.05.2008 “Për Procedurat Tatimore në RSH” neni 124 pika 1 tatimpaguesi detyrohet për TVSH në vlerën 702.968 lekë si dhe një gjobë 100% ose në vlerën 702.968 lekë.

* * *

Tatimpaguesi ka kundërshtuar vlerësimin e kryer  duke theksuar se ka aplikuar për çregjistrim në QKB në Prill 2017 dhe ky organ ka kryer çregjistrimin me datë 23.06.2017. 

Njoftim vlerësimi i dalë nga Akt Verifikimi nga Zyra me i datës 24.02.2022, duhet shfuqizuar pasi ka dalë në kundërshtim me procedurat ligjore. Administrata tatimore kishte të drejtë të analizonte si subjekt me risk dhe të planifikonte kontroll tatimor brenda afatit të çregjistrimit.

* * *

Drejtoria e Apelimit Tatimor, pas shqyrtimit të pretendimeve të tatimpaguesit, dokumentacionit bashkëlidhur ankimit dhe të dhënave në raportin e kontrollit vlerëson se:

Referuar të dhënave në Qendrën Kombëtare të Biznesit, atyre në sistemin tatimor informatik dhe të dhënave në raportin e kontrollit, konstatohet se më datë 23.06.2017 tatimpaguesi është çregjistruar nga regjistri tregtar. 

Ligji nr. 9920, datë 19.05.2008 “Për Procedurat Tatimore në RSH”, në nenin 45, pika 2 përcakton se “Data e çregjistrimit të tatimpaguesit në administratën tatimore është data e çregjistrimit në Qendrën Kombëtare të Biznesit ose në gjykatë, për të gjitha subjektet që çregjistrohen pranë tyre”.
Në pikën 3 të këtij neni përcaktohet procedura dhe afatet që duhet të zbatohen nga tatimpaguesi, Qendra Kombëtare e Biznesit dhe administrata tatimore në rastin kur personi fizik aplikon për çregjistrim pranë QKB-së, konkretisht:
3.1 Çregjistrimi i subjektit/tatimpaguesit nga regjistri i administratës tatimore fillon në Qendrën Kombëtare të Biznesit dhe, mbas çregjistrimit në Qendrën Kombëtare të Biznesit, bëhet çregjistrimi në regjistrin e administratës tatimore.
3.2 Qendra Kombëtare e Biznesit, me marrjen e kërkesës për çregjistrim të personit fizik, njofton menjëherë organin tatimor në rrugë elektronike mbi datën e kërkesës për çregjistrimin e tij...
3.3 Administrata tatimore, brenda 10 ditëve pune nga data e paraqitjes së kërkesës për çregjistrim të personave fizikë, apo paraqitjes së raportit përfundimtar të likuidimit për personat juridikë, është e detyruar të verifikojë dhe të vlerësojë situatën tatimore të subjektit/tatimpaguesit në llogarinë e tij në kontabilitetin dhe sistemin e të dhënave që disponon. Për situatën tatimore të subjektit/tatimpaguesit, si dhe për deklaratat e padorëzuara nga ai, administrata tatimore njofton brenda këtyre 10 ditëve tatimpaguesin.
Kur administrata tatimore, sipas analizës së riskut, gjykon se është e nevojshme të ushtrojë kontroll në mjedisin ku kryen veprimtarinë subjekti, ky kontroll dhe pasqyrimi i tij në situatën e tatimpaguesit nuk mund të zgjasë më shumë se 30 ditë pune...
3.4 Qendra Kombëtare e Biznesit nuk mund të kryejë çregjistrimin e subjektit, në qoftë se në situatën e tatimpaguesit në kohë reale rezultojnë detyrime tatimore të papaguara të tatimpaguesit dhe deklarata tatimore të padorëzuara, si dhe në rast se ai nuk ka paraqitur pasqyrat financiare të mbylljes së aktivitetit deri në momentin e mbylljes. Në raste të veçanta, kur deklaratat apo pasqyrat financiare nuk janë dorëzuar nga subjektet, komunikimi ndërmjet organit tatimor dhe Qendrës Kombëtare të Biznesit mund të bëhet me postë elektronike (email) ose dhe me shkresë zyrtare.
3.5 Nëse në situatën në kohë reale të tatimpaguesit/subjektit nuk ka detyrime tatimore të papaguara, si dhe deklarata të padorëzuara, Qendra Kombëtare e Biznesit kryen menjëherë çregjistrimin e tatimpaguesit, duke njoftuar menjëherë në rrugë elektronike administratën tatimore për datën e çregjistrimit të tij”.

Udhëzimi nr. 24, datë 02.09.2008 “Për Procedurat Tatimore në RSH”, në paragrafin 45.3 “Çregjistrimi i tatimpaguesve persona fizikë të regjistruar në Qendrën Kombëtare të Biznesit”, gërma (b) përcakton se “Drejtoria Rajonale e Tatimeve e juridiksionit përkatës, brenda 10 ditëve pune nga data e aplikimit për çregjistrim, kryen të gjitha verifikimet dhe vlerësimet e duhura dhe pasqyron situatën tatimore në llogarinë elektronike të tatimpaguesit. Verifikimi përfshin të gjitha detyrimet tatimore, detyrimet për kontributet e sigurimeve shoqërore e shëndetësore, gjobat dhe kamatëvonesat aktuale të lidhura me këto detyrime, si dhe deklaratat tatimore të padorëzuara. Për tatimpaguesit persona fizikë të regjistruar për përgjegjësinë tatimore Tatim Fitimi, kur administrata tatimore, sipas analizës së riskut, gjykon të nevojshme të ushtrojë kontroll tatimor në mjediset e veprimtarisë së subjektit, ky kontroll dhe pasqyrimi i tij në situatën e tatimpaguesit nuk mund të zgjasë më shumë se 30 ditë pune. Ky afat fillon nga data e aplikimit për çregjistrim”.
Ndërsa në gërmën (d) përcaktohet se “Nëse pas afateve të sipërpërmendura, QKB-ja konstaton se tatimpaguesi nuk ka detyrime tatimore të papaguara dhe deklarata tatimore të padorëzuara kryen menjëherë çregjistrimin e subjektit, duke njoftuar në rrugë elektronike administratën tatimore për datën e çregjistrimit të tij”.

Në vijim të rregullave dhe afateve të mësipërme për të drejtën e administratës tatimore për të ushtruar kontroll ndaj personit fizik që aplikon për çregjistrim, Drejtoria e Përgjithshme e Tatimeve ka nxjerrë shkresën nr. 6794/1 prot, datë 27.04.2020 me lëndë “Sqaruese lidhur me procedurat që duhet të ndiqen nga DRT-të gjatë kontrollit për çregjistrimin e subjektit/tatimpaguesve, “vizitës fiskale” dhe të drejtat e tatimpaguesve”. Pasi citon dispozitat e sipërpërmendura, DPT sqaron sa më poshtë:

“Në kuptim të dispozitës ligjore të sipërpërmendur, lidhur me kontrollin në rastet e aplikimit për çregjistrim nga subjektet/tatimpaguesit nga adminisrata tatimore kërkohet dhe është e detyrueshme të zbatohen një sërë kërkesash dhe procedura të mirëpërcaktuara, të cilat i japin administratës tatimore kohën e mjaftueshme për të mos lejuar shmangien nga detyrimet tatimore gjatë procesit të çregjistrimit si dhe ushtrimin e kontrollit nëse shihet e nevojshme.
Pra, nga administrata tatimore, duhet të zbatohet pa vonesë, çdo kërkesë që Ligji 992/2008 përcakton në rastet e aplikimit për çregjistrim të subjekteve/tatimpaguesve.

Ndërkohë, nëse subjekti/tatimpaguesi është çregjistruar nga regjistri tregtar dhe nga ana e administratës tatimore nuk është ushtruar e drejta e kontrollit sipas përcaktimeve ligjore, kjo e drejtë shuhet me kalimin e afateve të përcaktuara nga ligji.

Referuar dispozitave të legjislacionit në fuqi nga strukturat përgjegjëse menaxheriale në DRT duhet të kryhet një analizë përse nuk është vepruar në përputhje me procedurat e kërkuara nga legjislacioni në fuqi”.

Referuar shkresës së mësipërme, e cila është e detyrueshme për zbatim nga drejtoritë rajonale tatimore, në rastin kur tatimpaguesi është çregjistruar nga regjistri tregtar dhe administrata tatimore nuk ka kryer kontrollin brenda afateve të përcaktuara në dispozitat e mësipërme, e drejta për të ushtruar kontrollin shuhet. Ligjvënësi ka parashikuar qartë që afati 30 ditor përfshin të gjithë procesin e kontrollit deri në përfundimin e tij, madje brenda këtij afati është përfshirë dhe pasqyrimi i vlerësimeve të mundshme në situatën e tatimpaguesit.

DAT konstaton se tatimpaguesi është çregjistruar nga Qendra Kombëtare e Biznesit në datën 23.06.2017. Nëse administrata tatimore do t’a gjykonte të nevojshme të ushtronte kontroll ndaj tatimpaguesit, ky kontroll dhe pasqyrimi i tij në situatën e tatimpaguesit nuk mund të zgjaste më shumë se 30 ditë pune nga momenti i aplikimit. 

Referuar dispozitave të mësipërme dhe shkresës nr. 6794/1 prot, datë 27.04.2020 të DPT-së, e drejta e administratës tatimore për të ushtruar kontrollin është shuar 30 ditë pas kërkesës për çregjistrim dhe pas kësaj date, administrata tatimore nuk ka patur të drejtë të kontrollojë dhe as të vlerësojë tatimpaguesin. Ndërkohë, që Akt Verifikimi nga Zyra mban datën 24.02.2022, ndërsa njoftim vlerësimi mban datën 04.03.2022, pra pas çregjistrimit të tatimpaguesit dhe përtej afateve të mësipërme. Administrata tatimore nuk ka përfunduar kontrollin brenda 30 ditëve pune nga momenti i aplikimit për çregjistrim, por kontrolli ka përfunduar dhe njoftim vlerësimi është nxjerrë pasi tatimpaguesi është çregjistruar në QKB. 

Drejtoria e Apelimit Tatimor thekson se zbatimi i procedurave dhe afateve të përcaktuara në legjislacionin tatimor është një ndër elementët thelbësorë të aktit administrativ, pasi  moszbatimi i saktë i tyre passjell pavlefshmërinë e aktit dhe pasojave juridike që duhet të sjellë ky akt. 

Duke qënë se administrata tatimore ka përfunduar kontrollin dhe ka nxjerrë detyrimet tatimore pas afatit prej 30 ditësh pune nga momenti i aplikimit për çregjistrim dhe pasi tatimpaguesi është çregjistruar nga QKB - pra pasi i është shuar kjo e drejtë - DAT e konsideron të drejtë ankimin dhe shfuqizon njoftim vlerësimin, duke theksuar se ky akt është nxjerrë në kundërshtim me procedurat dhe afatet e përcaktuara në pikën 3.3 të nenit 45 të Ligjit nr. 9920, datë 19.05.2008 “Për Procedurat Tatimore në RSH”.

Ashtu siç është përcaktuar në shkresën nr. 6794/1 prot, datë 27.04.2020 të DPT-së, është detyrë e drejtorisë rajonale tatimore të analizojë shkaqet e mosrespektimit të procedurave dhe afateve të përcaktuara në dispozitat e mësipërme.

Sa më sipër, Drejtoria e Apelimit Tatimor, në zbatim të nenit 108, pika 3 gërma (a) të Ligjit Nr. 9920 datë 19.05.2008, “Për Procedurat Tatimore në R.SH” dhe pikës 108.3.3 gërma (b), të Udhëzimit nr. 24, datë 02.09.2008, i nxjerrë në zbatim të këtij ligji,

V E N D O S I

· Shfuqizimin e aktit administrativ, Njoftim Vlerësimit, per detyrimet si më poshtë:

	Tatimi
	Periudha
	Detyrim
	Kamatë-
vonesa
	Gjobë për pagesë 
të vonuar
	Gjobë për deklarim të pasaktë

	TVSH
	201704
	702,969
	197,906
	153,950
	702,968



Në zbatim të pikës 3 të nenit 109 të Ligjit nr. 9920 datë 19.05.2008, “Për Procedurat Tatimore në R.Sh”, vendimi i Drejtorisë së Apelimit Tatimor është i detyrueshëm për zbatim nga organi i administratës tatimore që ka bërë vlerësimin tatimor dhe nuk apelohet prej tij.

DREJTOR I APELIMIT TATIMOR 

